Plean Tithíochta don Ghaeltacht
Tá an easpa tithíochta inacmhainne ina bagairt mhór do phobal na Gaeltachta agus don Ghaeilge araon. 
Tá sé i gceist ag na Daonlathaithe Sóisialta Plean Tithíochta Cúig Phointe don Ghaeltacht a chur i dtoll a chéile agus seo a leanas a bheidh ann: 
1. Straitéis náisiúnta tithíochta, pleanála agus forbartha a chruthú do na Gaeltachtaí.

· Beartas náisiúnta a fhorbairt, mar bheart práinne, maidir le pleanáil tithíochta agus forbartha i gceantair Ghaeltachta.
· Treoirlínte pleanála don Ghaeltacht a fhorbairt ina dtabharfar aird ar an dualgas reachtúil atá ar na húdaráis áitiúla an Ghaeilge a chaomhnú mar theanga phobail.
· Straitéis Daonra agus Tithíochta Gaeltachta a fhoilsiú i leith gach Limistéar Pleanála Teanga Gaeltachta d'fhonn fás inbhuanaithe na bpobal Gaeltachta a chinntiú.
2. Cumhachtaí soiléire tithíochta a thabhairt d’Údarás na Gaeltachta.

· Cumhachtaí agus maoiniú a thabhairt don Údarás chun tithe inacmhainne a chur ar fáil go díreach sna Gaeltachtaí.
· Leasú a dhéanamh ar Alt 17 (c) agus (d) d'Acht na Gaeltachta, 2012 chun cur ar fáil seirbhísí riachtanacha a leagan de chúram ar an Údarás i dtaca le soláthar tithíochta thar ceann na n-údarás áitiúil.
· Cead a thabhairt don Údarás talamh a cheannach, agus suíomhanna seirbhísithe a fhorbairt agus a dhíol le cainteoirí Gaeilge.


3. Tithíocht inacmhainne a thógáil i bpobail Ghaeltachta.

· Sprioc a shocrú maidir le líon na dtithe inacmhainne atá le cur ar fáil i gceantair Ghaeltachta.
· Tacú le bunú comharchumann tithíochta Gaeilge nua, chun scéimeanna tithíochta inacmhainne nua a thógáil do chainteoirí Gaeilge amháin.
· [bookmark: _Hlk228977853]An Cháin ar Thalamh Criosaithe chun Cónaithe a neartú agus a mhéadú, agus spriocdhátaí 'Úsáid í nó Caill í' a thabhairt isteach i ndáil le talamh atá criosaithe le haghaidh forbairt il-láithreán i gceantair Ghaeltachta.


4. Tabhairt faoi áitribh fholmha agus thréigthe sna Gaeltachtaí, agus srian a chur le ligean gearrthéarmach.

· Tosaíocht a thabhairt do ligean fadtéarmach ar cíos agus srian a chur le pleanáil le haghaidh ligean gearrthéarmach i gceantair thuaithe Ghaeltachta. Ar an gcaoi sin, cuirfear le líon na dtithe a ligtear ar cíos go fadtéarmach seachas go gearrthéarmach.
· Maoiniú a thabhairt d’údaráis áitiúla chun tithe folmha/tréigthe i gceantair Ghaeltachta a cheannach go héigeantach agus a athchóiriú chun tithe inacmhainne a chur ar fáil.
· An Cháin ar Thithe Folmha a ardú go 10% le nach bhfágfaí áitribh folamh go fadtéarmach.


5. Scéimeanna ar leith don Ghaeltacht a thabhairt isteach le háitribh nua a chur ar fáil.

· Scéim na nDeontas Tithíochta Gaeltachta faoi Acht na dTithe (Gaeltacht) (Leasú), 2001 a athbhunú (cuireadh deireadh léi in 2009).
· Scéim ar nós 'Réidh le Tógáil' a dhearadh dírithe ar cheantair thuaithe Ghaeltachta.
· An tAcht um Pleanáil agus Forbairt, 2024 a neartú, agus rialacháin chriosaithe nua a úsáid chun a leagan síos nach bhfuil áitribh i gceantair ina labhraítear Gaeilge le húsáid ach mar phríomháit chónaithe amháin.
